
1. CYNNAL AWDIT TECHNEGOL EFFEITHIOL: 
Pwrpas y canllaw hwn yw bod o gymorth ymarferol i’r rhai sy’n cymeradwyo gwaith a gwblhawyd ar brosiectau Gofal a Thrwsio gwerth £500 a throsodd.
Dylai’r gwaith fod wedi cael ei gyflawni dan ffurflenni contract CIOB/JCT yn unol â safonau a chanllawiau cenedlaethol.

Bydd cynlluniau Rhaglen Addasiadau Ymateb Brys (RRAP), Cynlluniau Mân Atgyweiriadau (SRS) a phrosiectau mân weithiau gwerth hyd at £500.00 yn cael eu gweithredu drwy ddilyn cyfarwyddyd Taflen Waith.  Cyhoeddwyd canllaw arall yn nodi’r gofynion ar eu cyfer hwy.
Mae gwaith adnewyddu a thrwsio’n medru tarfu’n sylweddol ar gleientiaid, a gwneud iddynt boeni.  O ganlyniad, rhaid monitro gwaith contractwyr yn ofalus.  Gwaith Swyddogion Technegol Gofal a Thrwsio yw sicrhau fod contractwyr yn cwrdd â’r safonau disgwyliedig o ran eu perfformiad, ansawdd eu gwaith a’u hymddygiad.  Mae’n arfer da i ddilyn trefn deg a thryloyw wrth fonitro perfformiad contractwyr.
Nod yr archwiliad technegol terfynol yw gwerthuso a chofnodi perfformiad y contractwr a benodwyd i wneud y gwaith.  Mae’n tystio fod y contractwr wedi cydymffurfio â’r gofynion allweddol.
2. PAM A SUT:

2.1 Pam cynnal awdit technegol?
Rhaid i unrhyw broses fod yn agored i’w harchwilio gan berson allanol, a bod yn dryloyw a theg i bawb.  Dylai hefyd fod o gymorth i adnabod unrhyw faterion anghyflawn, problemau gydag ansawdd y gwaith a chywiro diffygion.

Yn olaf, dylai gynnwys yr holl wybodaeth y mae’n rhaid ei gynnwys ar y system CARIS i bwrpas adrodd a monitro.

2.2 Cynnal archwiliadau technegol terfynol: 

Rhaid i bob gwaith a gwblhawyd y bu gwasanaeth technegol Gofal a Thrwsio yn ymwneud ag ef fod yn destun archwiliad terfynol a gwerthusiad o berfformiad y contractwr.

2.3 Beth ddylid ei gynnwys mewn archwiliad technegol terfynol? 
Rhaid i bob archwiliad technegol gynnwys y canlynol: 
· Y ddogfen gyfeirio wreiddiol.

· Ystyriaeth i amodau’r Contract i wneud yn siŵr eu bod oll wedi eu cyflawni.  (Gweler y cyflwyniad i’r ffurflen gontract yn Adran 3 isod).  Mae’n cynnwys Llythyr o Wahoddiad, Ffurflen Dendro, Llythyr Derbyn, Dyddiadau Cychwyn a Gorffen a Rhestr o Ddiwygiadau ar gyfer unrhyw newidiadau neu addasiadau a wnaed i’r Dogfennau Contract a oedd yn sail i dendr gwreiddiol y Contractwr.
· Ffurflen Datgan fod Gwaith wedi ei Orffen – a gwblhawyd ac a arwyddwyd gan y Cleient a’r Swyddog Technegol (Atodiad A).
· Adroddiad ar Berfformiad y Contractwr (i’w gwblhau ar ddiwedd archwiliad y Swyddog Technegol a’i arwyddo gan yn Swyddog).  Gweler enghraifft o adroddiad nodweddiadol yn Atodiad B.
Rhaid gosod y wybodaeth wedyn yn y system CARIS.

2.4 Archwilio’r gwaith a WNAED yng nghartref y cleient:

Argymhellir dilyn y drefn a ganlyn:
1/ 
Cysylltu â’r cleient i drefnu amser ymweld.  Gellir cynnal archwiliad Cwblhau’r Gwaith yn ystod y cyfnod diffygion, neu ar ddiwedd y cyfnod hwnnw.  Yn ddelfrydol, fodd bynnag, dylai’r ymweliad ddigwydd cyn rhoi’r dystysgrif derfynol dan gymal 6.6.
2/ 
Wrth gynnal yr ymweliad mae’r meysydd archwilio allweddol yn debygol o gynnwys y canlynol:

· A yw’r cleient yn hapus gyda’r gwaith?  A oes ganddo ef / ganddi hi unrhyw faterion yr hoffai eu trafod?

· A gwblhawyd pob eitem ar y rhestr waith?

· Ansawdd y gorffeniad a’r gwaith yn gyffredinol.  Ydi’r gwaith yn cyrraedd y safon ddisgwyliedig?
· Glendid cyffredinol ar ddiwedd y gwaith: h.y. cael gwared â smotiau paent neu blastr gormodol o ardaloedd gerllaw, switsus trydan, rhosyn nenfwd (ceiling rose) a gwaith coed.  Clirio sbwriel, llwch a baw adeiladu o ardaloedd tu allan.
· A oes unrhyw agweddau o’r gwaith a all arwain at ddiffygion yn ystod y cyfnod diffygion, fel crebachu, neu bethau a all dorri maes o law?
· A yw’r contractwr wedi cydymffurfio â Chod Ymarfer yr Asiantaeth? 

3/ 
Cwblhau’r ffurflen “Datgan bod gwaith wedi ei orffen” cyn cyflwyno’r adroddiad.

4/ 
Rhoi adborth i’r Cleient.

2.5 Beth ddylid ei wneud os canfyddir problemau? 
Os canfyddir problemau ni ddylid cwblhau’r ffurflen “Datgan bod gwaith wedi ei orffen” (a elwir weithiau “y nodyn hapus”).

Os bernir fod unrhyw agwedd o’r gwaith yn anfoddhaol neu yn anghyflawn, rhoddir gwybod i’r contractwr gan roi cyfnod derbyniol o amser i’r contractwr gwblhau’r gwaith – fel arfer 10 diwrnod gwaith.

Os yw’r gwaith yn parhau i fod yn anfoddhaol, penodir contractwr arall o’r rhestr contractwyr cymeradwy i orffen y gwaith neu drwsio unrhyw ddiffygion.  Caiff cost hyn ei dynnu allan o’r swm wrth gefn a ddaliwyd yn ôl oddi wth y contractwr diffygiol (â chymryd bod yr archwiliad yn digwydd yn ystod y cyfnod canfod diffygion a chyn rhoi’r dystysgrif derfynol).
Pan gwblheir y gwaith, cysylltir â’r Cleient i gadarnhau fod y gwaith bellach yn gyflawn a bod y Cleient yn fodlon gyda’r canlyniad.

Caiff perfformiad y contractwr ei adolygu unwaith eto gan ystyried a ddylai aros ar y rhestr o gontractwyr cymeradwy.

Sylwer: Yn achos gwaith preifat, tybir na wneir unrhyw daliad terfynol tan ar ôl cynnal yr archwiliad technegol.

3. Y DOGFENNAU:

4. FFURFLEN GONTRACT GRYNO’R CIOB:

Mae’r ddogfen deuddeg tudalen hon yn addas ar gyfer prosiectau syml yn costio hyd at oddeutu £8,000.00, ac mae’n debygol o fod yn addas ar gyfer llawer o brosiectau syml.
Mae’n cynnwys Llythyr o Wahoddiad, Ffurflen Dendro a Llythyr Derbyn. Gelwir y gweinyddwr contractau yn ‘Gynghorydd’ (Advisor) yn y ffurflen hon ac mae’n datgan yn glir y bydd y Cynghorydd yn archwilio’r gwaith sy’n mynd rhagddo ar ran y Cyflogwr (Cleient) a bod ganddo’r pŵer i wrthod unrhyw waith nad yw’n cydymffurfio â Dogfennau’r Contract. 

Mae’n nodi Dyddiad Dechrau a Dyddiad Cwblhau ac yn cynnwys darpariaethau ar gyfer ymestyn y cyfnod a modd i dynnu ymaith iawndal penodedig pe na bai’r contractwr yn llwyddo i gwblhau’r gwaith yn brydlon.  Ceir darpariaeth hefyd ar gyfer Cyfnod Atebolrwydd am Ddiffygion. 

Mae’n caniatáu ar gyfer naill ai un taliad neu ar gyfer taliadau interim i’r contractwr a chymal sy’n caniatáu dal arian yn ôl (retention) pe bai angen gwneud hynny. 

Mae pob yswiriant yn gyfrifoldeb i’r contractwr yn y ffurflen gontract hon. 

Nid oes darpariaeth ar gyfer CDM na Goruchwyliwr Cynllunio gan fod y ffurflen yn rhagdybio y bydd y Gwaith yn disgyn y tu allan i’r terfynau o ran amser cwblhau gweithrediadau adeiladu. 

Contract gwaith a deunyddiau yw’r contract yn ei hanfod ac nid oes cyfeiriad at y prif gontractwr yn ymgymryd â gwaith dylunio (design). 

Fodd bynnag, mae'r un mor wir dweud nad yw’r ffurflen (ffurflenni) yn cynnwys yr un cymal sy’n nodi’n unswydd fod y contractwr wedi’i eithrio o unrhyw atebolrwydd am ddylunio.  Ymddengys felly ei bod yn agored i’r partïon gytuno bod y contractwr yn cymryd rhywfaint o gyfrifoldeb am ddylunio, os mai dyna yw eu bwriad.  Er enghraifft, gellid cael darpariaeth i’r contractwr ddarparu system wresogi lawn neu rannol, ond nad yw’r asiantaeth yn darparu dyluniad manwl ar gyfer y gwaith hwnnw ac eithrio, efallai, fanyleb perfformiad.  Yn yr achos yma, byddid yn tybio fod gofyn i’r contractwr ymgymryd â rhywfaint o’r cyfrifoldeb am ddylunio.  Dylid nodi’r cyfrifoldeb hwn, fodd bynnag, yn hollol glir yn Nogfennau’r Contract.
Yn Adran 10 ceir darpariaethau ar gyfer datrys anghydfod, ac argymhellir bod darpariaeth ar gyfer dal arian yn ôl, ond mae’n rhaid eu hesbonio i’r Cleient a dod i gytundeb yn eu cylch cyn cyfnewid y contractau.  Mae’r rhan fwyaf o hawliadau, anghydfod neu wahaniaethau yn debygol o gael eu datrys gan y Cynghorydd yn unol â chymal 10.1. 

Sylwer:  Mae’n bosibl fod asiantaethau wedi mabwysiadu contract y Tribiwnlys Cyd Gontractau (JCT) fel ffurf arall ar gontract.  Mewn achosion o’r fath, cyfeiriwch at y “Canllaw Technegol Contractau Effeithiol – Chwefror 2010”.

4.1 Y ffurflen “DATGAN BOD GWAITH WEDI EI ORFFEN”:

Gwelir ffurflen nodweddiadol “Datgan bod gwaith wedi ei orffen” yn Atodiad A.  Rhaid i’r Cleient a’r Swyddog Technegol arwyddo’r ffurflen hon.

4.2 Adroddiad archwilio perfformiad contractwr:

Gwelir enghraifft o adroddiad nodweddiadol yn dilyn Archwiliad o Berfformiad Contractwr yn Atodiad B.  Rhaid i’r Swyddog Technegol arwyddo’r ffurflen hon ar sail ei farn broffesiynol am safon y gwaith ac ymddygiad y contractwr.
5. ATODIADAU:

5.1 ATODIAD A: 
Ffurflen “DATGAN BOD GWAITH WEDI EI ORFFEN” 
5.2 ATODIAD B: 
Adroddiad AR Berfformiad Contractwr 

